
0. SARRERA

Aurkezten dugun behartxo honetan ahozko ereduak gelaratu egin behar direla abiapuntutzat hartzen dugu eta ideia hau ez dugu berton eztabaidatuko; bestalde, teknologia berrien garapen azkarrak ahozko hinkuntza lantzeko aukera berriak ekarri dizkigu, edo gurago bada, ekartzen dizkigu ia egunean-egunean. Euskararen irakaskuntza ezin lotu daiteke esparru honetatik kanpo, are gutxiago gogotan badarabilgu ematen zaizkigun aukerak ia mugagabeak direla. Esan dezakegu ezen, imajina ahal bageneza egin daitekeela. 

Lan honen helburua ahozko hizkuntza lantzeko lanabes batzuk aurkeztea besterik ez da. Oinarritzat ahozko materialak biltzen urteokin hartu dudan esperientzia eta bilduta dauzkadan materialak erabiliko ditut. Era berean, ahozko dokumentuak eskolara eroateko bide batzuk opetsi gurako genituzke ez informatikan jantzita eta jakitun direnentzat, ezpadaze, edozein irakaslerentzat. Dakitenek erraz erabiliko dituzte hemen aipatuko ditugunak eta hemengoak baino aukera hobeak ere ezagutuko dituzte. Gure helburua bestelakoa da, ez dakitenek ere hona heldu ahal izatea eta ez galtzea euren burua erreziklatzeko aukera erraz hau.

Lanaren lehen zatian jaso daitezkeen ahozko material moten gainean jardungo dugu, material horien erabiltzaileak zeintzuk izan daitezkeen ikustea da bigarren atalaren muina. Hirugarren atalean datuak jasotzeko unean kontuan eduki behar diren ohar batzuk egingo ditugu. Laugarrenean ahozko datuak ordenagailuan prozesatzeko era batzuk ikusiko ditugu. Azkenean, datuak prozesatu eta ostean, egin daitezkeen produktu batzuk ikusiko ditugu.

1. AHOZKO MATERIAL MOTAK

Ahozko materialak era askotakoak izan daitezke, behar honen muga eta helburuetarako, orain arte zer batu dugun ikusita, hiru mota nagusi baino ez ditugu bereiziko: berbak, esaldiak eta testuak.

Berba bakartuak sarritan interesgarriak izan daitezke ahoskera lantzeko, dela soinuren baten ahoskera landu gura delako, dela azentu moldea lantzeko. Bereizketa gisa, dauzkagun materialetan, berba bakartu hutsak eta berba zerrendak bereiztea interesgarria izan daiteke. Berba zerrendek aukera ematen digute, lehen aipatu denaz gain, alor semantiko zehatz batzuen lexikoa lantzeko.

Esaldietan mota bi bereiz daitezke; batetik, esaldi irakurriak, barietate batzuetako intonazio ereduak biltzeko xedez jaso direnak, eta bestetik, egin diren itzulpenak, azken hauen helburu nagusia morfologia alorreko formak jasotzea izan da eta sintaxiaren juntagailu eta menperagailuen taxonomia egiteko materialak biltzea. Esaldiak gauza askotarako erabil daitezkeen arren, esate baterako, morfologia edo sintaxia lantzeko, lexikoa kontestuan ikusteko, uste dut sano interesgarriak izan daitezkeela intonazio eredu desberdinak entzun eta landu ahal izateko.

Azkenik, testuetan mota batzuk aurki ditzakegu; argudiozkoak, narrazioak, kontakizunak, ipuinak, definizioak, azalpenak, etnotestuak, kantak, bertsoak, etab. Gauza jakina da testu tipologia egiteak zailtasun handiak dauzkana, izan ere, testu berean eredu desberdinetako ezaugarriak sarritan nahastuta agertzen dira. Hala ere, gauza batzuk nahikoa erraz erabaki daitezkeelakoa daukat; ipuinen, narrazioen eta kontakizunen arteko mugak, informatzaileek eurek jartzen dituztela esan genezake. Ipuina da halakotzat informatzaileak kontatzen duena; narrazioetan sineskerak islatzen dira eta egiazkotzat kontatzen direnak ditugu; kontakizunetan, ostera, pasadizuak eta gertaerak sartuko lirateke. Aspaldiko urteotan etnotestu berba askotan entzun da, baina ez da argi ikusi zeintzuk diren testu mota hauen ezaugarriak, nire ustez, bereiztekotan, etnotestuak gizakiaren bizimoduaren gaineko informazioa ematen duten testuak izan beharko lirateke. Definizioak eta azalpenak informatzaileek ematen dituztenak dira, dela objektuen gainean, dela prozesuen gainean; testu hauek oso baliagarriak izan daitezke esangurak zehazteko eta lantzeko.

Testuak tipologikoki ez eze, gai aldetik ere sailka daitezke; Gaminderen (1999 eta 2000) beharretan lexikoagaz batera erabili den sailkapena honako hau izan da:


GIZAKIA
INGURUNEA
JARDUERAK
BERBETA


Giza-gorputza
Denbora
Beharra
Orokorra


Osasuna
Metereologia
Abelazkuntza
Adjektiboak


Familiartekoak
Zerua-astroak
Nekazaritza
Aditzondoak


Elikadura
Ingurunea
Gizartea
Aditzak


Jantziak
Landareria

Posposizioak


Bizilekua
Animaliak

Hots berbak


Sineskerak


Esklamazioak


Heriotza


Esakunak, esaldiak 


Umezaroa


Hitz eratorriak

Sailkapen honen abantailetariko bat eskolan beste gai batzuk lantzen diren artean txertatzeko erraztasunean datza; esate baterako, ingurunearen ezagutzan. Gai zerrenda hau, behar horien helburuek eurek eraginda, bizimodu tradizionalari lotuta dago, beroni gehitu beharko litzaizkioke gaurko bizimoduaren gainerako gaiak.

2. MATERIALEN ERABILTZAILEAK

Ahozko materialak biltzearen helbururik garrantzitsuena beharbada, ahozko testuen ondarean gordetzea eta erabiltzaileen esku jartzea izan behar delakoa daukat. Helburu hau gogotan erabilita hiru eratako erabiltzaileak ikusten ditut:

– Profesionalak

– Ikasleak

– Jende arrunta

Ahozko testuen erabiltzaile profesionalen artean hizkuntzalariak, etnologoak, irakasleak eta teknologiaren esparrukoak aurki daitezke.

Hizkuntzalarietan Fonetika, Fonologia, Morfosintaxia, Lexikoa, Testu-Gramatika eta Etnolinguistika lantzen dutenak erabiltzaile potentzialak dira. Era berean, Dialektologia, Soziolinguistika eta bariazioaren gaineko ikertzaileak. Fonotekaren eduki batzuk kulturari dagozkionez gero, material interesgarria izan daiteke etnologo eta antropologoentzat ere.

Irakasleak dira erabiltzaile garrantzitsuak honetan, eta haur hizkuntzatik unibertsitateraino erabili beharko litzatekeela uste dugu. Eskolan hizkuntza erregistroak lantzeko materialak edukitzeko; bestalde, ipuinak eta kantak entzun ahal izateko; kulturaren trasmisiorako tresna lagungarriak izan daitezke. Hizkuntza bera lantzeko erabilgarria da. Institutu-unibertsitatean hizkuntza lantzeko material garrantzitsua ematen da; testuak, euskalkiak, ortoepia, etab. Teknologiaren garapena lan egiten duten profesionalek materiala edukiko lukete euren ahots errekonozimendu eta sintesi aplikazioetan erabiltzeko.

Ikasleetan mota nagusi bi bereiz daitezke; ikasle arruntak eta hizkuntz-ikasle helduak. Ikasle arrunten erabileretan aurreikus daitezkeenetan hizkuntzaren entzunaldiak egiteko ekintzak koka ditzakegu, hots, entzun praktikak egiteko eta fonologiaren atalak lantzeko batez ere. Edozelan ere, materiala edukiz gero, barietateen arteko erkaketak egin daitezke, bizimoduaren, Herri Kulturaren eta ingurunearen gaineko testuak erabil daitezke gai horiek atal batzuk lantzeko, etab.

Hizkuntz ikasle helduekin egin daitezkeen ekintzetan, entzun praktikari dagozkionez gain, ahoskera lantzeko presta daitezkeenak eta egoera errealetan hizkuntzaren gainerako atalak lantzekoak koka ditzakegu.

Ahozko materialak edozeinek erabiltzeko moduko tresnak izan daitezke, dela norberaren kuriositatea asetzeko, dela zerbait ikasi gura duelako. Uste dut ezen, jende askok erabiliko duela bere herrian zer nolako euskara egiten den entzuteagatik bakarrik, edo norberarena besteenagaz erkatzeagatik

3. DATUAK JASOTZEA

Atal honetan ahozko materialen iturriak ikusita, jaso daitezkeen ahozko material motak ikusiko ditugu. Une honetan euskaraz material iturri desberdinak dauzkagu, garrantzitsuenak honako hauek dira:

– Irrati-Telebista, CD-ak

– Internet

– Inkesta zuzenak

Soinu seinale iturritzat irratia, telebista eta CDak erabil daitezke. Seinaleak konektore baten bidez egin daitezke; irrati edo telebista aparailuak ordenagailuaren tarjetarekin konektatuta edukita seinalak, soinu editore baten bidez lortuko lirateke. Era berean, CDak soinu iturri izan daitezke eta seinalak formato desberdinetan gorde daitezke.

Internet seinale iturri berezia dugu, ahozko testuak entzuteko moduko soinu artxibo bi ezagutzen ditugu; batean Bakioko seinaleak eta bestean Meñakakoak biltzen dira. Artxibo bi hauek ondoko helbide elektronikoan aurki daitezke: http://bips.bi.ehu.es/Ahoweb/eu/gar.html
Ahozko korpus handi baten seinalak bilduko dituen Bizkaieraren Fonoteka ere urte honen amaieran interneten egongo da eta Bizkaiko Foru Aldundiaren babespean edozeinek erabili ahal izango du. Euskarri honetako seinalak aukeratu eta ostean norberaren ordenagailuan gorde ahal izateko soinu editorea erabili beharko da.

Ordenagailuan seinaleak erabili ahal izateko, iturria edozein dela ere, soinu editore bat erabili behar da. Editorearen bidez seinalearen parametroak finkatuko lirakete eta, era berean, soinu artxiboak egingo lirateke. Ondoko irudian soinu editore batean grabatutako seinal zati bat ikus daiteke:

Grabazio zuzenak egiteko erabakia hartzen bada, lau dira, hasi baino lehen, argitu beharreko atal nagusiak:

– Helburuak

– Galdekizuna

– Lekukoak

– Materiala

Argi eduki behar dugu zein den grabazioaren helburua, beronek emaitza osoa baldintzatuko du eta. Grabaziorako metodologia zehaztukeran ere, kontuan eduki beharko dugu hizkuntz formen deskripzioa egin gura dugun edo hizkuntzaren esangura eta erabilerak landuko ditugun. Formaren deskrizio hutsa egin gura izatekotan, zein eremu linguistiko aukeratuko dugun aurretiaz definitu behar dugu, hots, fonologia, morfologia, sintaxia, lexikoa, etab. Landu gura duguna esanguraren deskripzioa bada, hizkuntzari eragiten dioten kanpo eta barne faktoreak ere kontutan eduki beharko ditugu. Era berean, funtzio eta erabileren deskripziorako kanpo faktoreak eta testuinguruak deskribatu beharko dira.

Grabazio zuzenen xedeen baldintzak hiru multzo nagusitan sailka ditzakegu: Helburuak, Eremuak eta Baliabideak.

Behin helburuak argituz gero, inkestaren eremuak finkatu beharko lirateke; eremuak lau parametroren menpe koka daitezke:

– Geografikoak

– Sozialak

– Erregistroak

– Linguistikoak

Geografiaren arabera, gure seinaleak eremu txikikoak edo handikoak izan daitezke; honen arabera hizkuntzaren barietate diatopikoak landuko lirateke. Eremu sozialetan finkatzen bagara, grabazioak adina, sexua, maila soziala, hezkuntza maila eta gainerako gizarte baldintzen arabera egin ditzakegu. Gauza bera erregistro formala edo ez formalari dagokien esparruan, interesgarri izan dakiguke uneren baten erregistro mota bat edo beste lantzea. Azkenik, ze eremu linguistiko landu gura den ere, kontutan hartzea komeni da.

Behin helburuak eta eremuak finkatuz gero, erabaki ditugun ahozko materialak jasotzeko ondoen egokitzen zaigun galdekizun mota eta lekukoa aukeratu beharko genuke.

Galdera mota asko egin daitezke, zuzenak, zeharkakoak, asmakizun modukoak, testu libre gidatuetarako gidoiak, ataza gidatuak, etab. Hauetariko bakoitzak ezaugarri bereziak dauzka eta eurok aipatzeak behar honen mugak gaindituko lituzke; edozelan ere, irakurlea ohartu gurako nuke lekukoen azalpenak eta definizioak lortzeak daukan garrantziagaz, batez ere hizkuntzaren beraren esangura aztertu gura

bada. Lekukoa edozein izan daitekeela uste dut1, hizkuntza erabiltzaile guztion ondarea da eta, helburuen arabera, edozein baliagarri izan daiteke. Dena dela, lekukoaren etorki linguistikoa (euskaldun zaharra edo berria den), geografikoa (nongoa den) eta soziala (adina, sexua, hizkuntza maila, maila soziala, ogibidea, etab.) kontutan hartu beharko dira, ze horiek euren hizkuntza ereduak baldintzatuko dituzte.

Baliabide tekniko batzuk ezagutu beharko ditugu hurrengoan, izan ere, kalitate oneko seinaleak hasieratik edukitzea oso garrantzitsua da, geroago ordenagailuan erabili ahal izateko. Grabazioak egiteko sistema digital bat erabiltzea gomendagarriena izango litzateke, mikrofono egoki baten laguntzaz sistema hauek (DAT, Minidisk) kalitaterik onena ematen dute. Grabazioak sistema analogiko batekin egin behar bada, esan dezakegu ezen, kanpo mikrofonoa erabiltzea ezinbestekoa dela, bestela ez dago ezelako bermerik kalitate ona lortzeko.

4. DATUAK PROZESATZEA

Behin seinaleak lortuz gero, soinu editore baten laguntzaz gorago ikusi dugun moduan, ordenagailuan sartu beharko lirateke. Ondoko irudian ordenagailu pertsonal baten bidez, digitalizazio prozesuan behar diren elementuak erakusten dira. Audio errepikagailuak, digitala bada, berak edukiko du seinalak irteteko irteera egokia, bestela, analogiko askoren kasuan legez, kaskuen irteeratik egin beharko da. Irteera hauek ordenagailuaren soinu txartelaren sarreragaz konektatu beharko dira, audio kable baten bidez.

Soinu editorearen bidez seinalaren parametroak erabakiko ditugu. Lagin-maiztasuna 16kHz-koa edo 32 kHz-koa izatea nahikoa izaten da giza ahotsa kalitate onean entzun ahal izateko. Bigarren parametroa lagin bakoitzeko hartutako “bits” kopurua da, merkatuan dauden tarjeten bidez bihurketa 16 bit-etan egin daiteke. 

Seinalea gordeta edukiz gero, beronen erabilera egin daiteke; erabilerarik oinarrizkoena seinale handi batetik zati txikiak aukeratzea eta soinu-fitxeroak egitea izango da. Era honetara gure eskoletan erabiliko ditugun seinale bildumak eraikiko ditugu. Horri datu-base baten egitura eman geniezaioke edo karpeta sistema arrunt baten bidez antola genezake. Ondoko irudietan erakusten den moduan, kurtsoreen bidez seinale zati bat aukera dezakegu eta izen batekin soinu-fitxero txiki baten gorde dezakegu; azken batez, soinu-fitxero txiki hauek izango dira geroago erabiliko ditugunak.

Irudian ikusten den moduan, kurtsoreen bidez gorde nahi dugun seinale zatia aukeratu eta markatu egin da. 

Goiko irudian ordenagailuari emango zaion gordetzeko agindua aukeratu da.

Irudi honetan, agindua eman ondoren, ordenagailuak berak aukeratu dugun seinale zatiari izen berria emateko eskatzen digu, une honetan sortuko den soinu-artxibo berriaren formatoa ere aukeratu behar dugu; formatoetan mota asko badago ere, estandarrenetarikoa WAV dugu. Irudikatu berri dugun eran, gure soinu-artxibo bilduma egingo genuke apurka-apurka; erabilerari begira, gorago esan dugun moduan, bilduma hasieratik ondo antolatzea beharrezkoa izango litzateke.

Orain gutxira arteko ikerketen arazo larria lortutako seinaleak luzero gordetzea izan da; sistema analogikoek oso iraupen laburrekoak izan dira eta, denboraren poderioz, kalitatea galduz joaten zen. Teknologia berriei esker datu kopuru handiak luzero gorde ditzakegu. Une honetan seinal guztiak CD baten grabatzea eta gordetzea sistemarik merkeena eta eraginkorrena izango litzateke.

Gure soinu artxibo bildumek dauzkaten abantailetan hainbat aipa ditzakegu; euskararen zabalkunde eta barietate txikiak ezagutzeko aukera ematea, transkripzioek sortarazten dituzten zalantzak ezabatzea, izan ere, beti soinu originala eduki dezakegu eraz edozein unetan entzuteko moduan. Balio linguistiko eta etnografiko handiko materialak kontserbatzeko aukera edukitzea beste abantaila handi bat da eta, beharbada, euskararen irakaskuntzan jarduten dugunontzat abantaila handia izan daiteke material multzo handiak erabiltzeko aukera erraza eta eragingarria edukitzea.

5. DATUAK ERABILTZEA

Ahozko materialekin batera beste mota bitako materialak erabil daitezke, hau da, testuak eta irudiak. Hiru objektu mota hauek batera erabiliko dituen programa bat beharko genuke. Asko dira HTML lengoaiaren bidez behar egiten duten programak; hemen zabaltasun eta erraztasunengatik hasteko WORD bera erabiltzea iradokiko dugu, izan ere, irakasleen artean berau da ezagunenetarikoa.

Gure beharraren egitura behin erabakita edukiz gero, WORD-en bidez soinu artxiboekiko estekak egin ditzakegu era erraz baten nahikoa da gura dugun testua edo irudia aukeratzea eta sakatzea gura dugun soinu fitxeroagaz estekatzeko (hau idazten nabilen uneon testu hau aukeratuta ondoko pantailan programak zein soinu-fitxerorekin estekatu nahi dugun eskatuko digu) ondoko irudian ikusten den moduan:

Era erraz honen bidez betiko testuez ostera, irakasle bakoitzak bere CDak erraz egin ditzake; ondoko irudian Meñaka Berbarik Berba deritzon CDaren zatitxo bat ikusten da:

Artxiboak WEB moduan gordez gero, erabiltzaileak nabigatzaile baten bidez erabiliko lituzke; pantailen artean mugitu ahal izateko interneten erabiltzen den modu bera erabiliko litzateke baina norberaren disko gogorretik edo CDtik irten barik. Irudiaren adibidean ikusten den moduan, “Testua” agertzen den lekuan sakatuz gero, informatzaileari berari entzungo litzaioke bertsio originalean.

Gure materialak formato hauetan erabiliagatik ere, betiko testuak beti inprimatu ahal izango ditugu orain arteko moduan. Hots, testuen transkripzioak paperean idatzita eman dakizkieke ikasleei; sistema honen bidez gehitzen dena bertsio originala entzuteko aukera da, bertsio horri esker trankripzioak ezin saihes ditzakeen ezbaiak ezabatuko lirateke.

1 Aipa dezadan, bide batez bada ere, lekukoei zor zaien begirunea; lekukoak pertsonak dira eta aintzat eduki behar dira. Ikertzaileak ez ditu mindu behar eta ematen duten informazioa jendartera daitekeen ala ez kontuz ikusi beharko da.

